Тема:         З авазын сүзләрдә автоматлаштыру.

Максат:     З авазын әйткәндә  сөйләм аппараты органнарын дөрес хәрәкәтләндерү       

                     күнекмәләре бирү; бу авазны аерым килеш  һәм сүзләрдә дөрес әйтергә,    

                     сүзләрдән, җөмләләрдән аерып  алырга, авазның сүздәге урынын дөрес     

                     билгеләргә өйрәтү; фонематик ишетү һәм образлы фикерләү сәләтләрен

                     үстерү; компьютерда эшләү  күнекмәләре бирү; сөйләмгә игътибар
                    тәрбияләү; тавыш көче һәм дикция өстендә эшләү; ел  фасыллары     

                     турындагы белемнәрен ныгыту
 Җиһаз:       компьютер, предметлы  рәсемнәр, күрсәтмә  материал, туп, “Кызыклы         

                     әлифба”  папкасы, “Яз җитте” хикәясе, 
Дәрес барышы:

1.Оештыру:
                     - уңай психологик халәт тудыру:

 - Исәнмесез, балалар! Хәерле иртә! Ягез әле, дәресебезне башлаганчы, иң элек бер-беребез белән, кунак апа-абыйлар белән елмаеп, матур итеп исәнләшик.

- Ә хәзер, дәресне күтәренке рухта уздыру өчен, “Насос” күнегүен эшлибез. Күнегүне эшләгәндә үзебезгә яхшы кәефне борын аша  сулыйбыз, начар кәефне үзебездән  авыз аша өреп чыгарабыз. (Бер бала “Туп”, икенчесе “Насос” була.  “Туп” идәнгә чүгәләп утыра, “Насос” аңа һава тутыра. “Туп” әкрен генә күтәрелә, соңыннан, ш-ш-ш-ш-ш-ш- дип, һавасын чыгара. Балалар урыннарын алмашалар).                        

                    сулыш алуны ныгыту күнегүләре: 

                          1) - “Насос”;

                             - Ярар, балалар, булдырдыгыз, начар кәефләр очып китеп, югалдылар. Хәзер инде, бүгенге дәрестә бик матур итеп  сөйләшер өчен авызыбызга, телебезгә гимнастика ясап алыйк:
                     - артикуляцион гимнастика ясату:
                        а) бегемотлар

                        б) бакалар                      

                        в) варенье;

                        г) таган;

                        д) маляр;

                        е) ат чаптыру;

                        ж) гөмбә;

                        з) чынаяк;

     - Иң элек алдагы дәресләрдә нинди авазны  өйрәнүебезне искә төшерик. Мин  әйтәчәк табышмакка дөрес җавап тапсагыз, өйрәнгән авазыбызны искә төшерербез:

                      Зәйтүнә - зур кыз дисәң дә,

                      Зәйнәп - зәңгәр күз дисәң дә,

                      Зонтик, күзлек, каз дисәң дә,

                      Бер аваз бар барысында.

                      Нинди аваз сүз башында,
                      Уртасында, ахырында ?

- З авазы.
- Әйе, ул нинди аваз? 

- З авазы - тартык аваз, яңгырау тартык.

- Хәзер әйдәгез, көзгеләрне алып, З авазының артикуляциясен искә төшерик.               

   - иреннәр елмая, тел очы аскы тешләргә һәм теш казналарына таба хәрәкәт итә, ләкин тими. Тавыш ярылары тирбәнеп тавыш чыгаралар.
2. Көзгеләр ярдәмендә  З авазы артикуляциясен искә төшерү
   - Бик дөрес әйттегез, молодцы! Әйдәгез бергәләп “Минем арттан кабатла” уенын уйнап алабыз. Мин З авазы белән иҗекләр, сүзләр әйтәм, ә сез кабатлыйсыз.

3. “Минем арттан кабатла!” уены .
       За-за-за-сыза
       За-за-за-утта таба тиз кыза
       Зу-зу-зу-кызу

       Зу-зу-зу-бүген көн кызу

       Зә-зә-зә- күлдә каз йөзә

       Үз-үз-үз-әз генә түз

       Зә-зү, зи-зә,за-зу...

- Бу  тел төзәткечләрдә нинди аваз еш ишетелде, балалар?

- З авазы.

- Киләсе уеныбызның тәртибен сез инде беләсез, мин әйткән сүзләрдә З авазын ишетсәгез,  кул  чабабыз
4. “Бу аваз бармы” уены.
сүзләр: ишек, тәрәзә, кул, көзге, парта, туп, зонтик, сыбызгы, урындык, зәңгәр....

- Ә хәзер мин сезгә табышмаклы биремнәр укыйм, сез җавапларын кычкырып, матур итеп әйтерсез. Уенның исеме - “Ахырын тап!”.
5. “Кызыклы әлифба”дан З авазына кагылышлы табышмак биремнәр уку, “ахырын тап” уенын тәкъдим итү.
Ахырын тап! 

   Берәү, икәү, өч, дүрт, биш,
   Бакчага кергән куян.

   Кәбестәне кимергән,

   Китергән бик күп ... (зыян).

                                  Табышмаклар. 

                          Үзе ат токымыннан,

                          Аклы-каралы туннан,

                          Африкада ул тора

                          Бу кыргый хайван - ...(зебра).

       Җәеп тотсаң - табактай,

      Җыеп тотсаң - таяктай - ... (зонтик).

                     Кышын ята таштай,

                     Язын чаба аттай ... (боз).
         Быз! Быз! Бызылдый.

         Һай бүген көн кыззззззу, ди.

         Сеззззнең янга утырып,

         Бер ял итеп узззззыйм, ди.   (бал корты).
 - Булдырдыгыз балалар!
6.Предметлы  рәсемнәр  арасыннан  З авазы  кергән  сүзләрне  табарга, авазның сүздәге урынын билгеләргә
- Бик күп эшләдек, инде хәзер бераз ял итеп алсак та була.
7.Физминутка,
                     Без инде хәзер зурлар,
                     Күп эшли безнең куллар.

                     Без идән дә юабыз,

                     Без керләр дә уабыз.

                     Гөлләргә су сибәбез.

                     Без әле бераз ардык,

                     Ял итәргә уйладык.

                     Башны иябез алга,

                     Ә аннары – артка.

                     Уңга-сулга борабыз,

                     Аннан карап торабыз.

                     Иң өсләрен сикертәбез,
                     Кулларны биетәбез.

                     Бер алга,бер артка сузып,

                     Күңелле ял итәбез.

8. Картина буенча эш.

- Балалар, тактага карагыз әле, нинди матур рәсемнәр эленгән! Бу рәсемнәрдә нәрсәләр сурәтләнде икән?

- Ел фасыллары.

- Дөрес, балалар. Әлеге рәсемнәрдәге кайсы ел фасылларын әйткәндә З авазы ишетелә? 
- Яз, көз.

- Әйе, балалар, дөрес әйттегез. Ә хәзер елның кайсы вакыты икән?

- Яз.
 9. “Яз җитте” хикәясе буенча эш: уку, сорауларга җавап бирү.

Яз җитте
Менә зарыгып көткән күңелле яз да килеп җитте. Көндезләрен кояш үзенең җылы нурлары белән көннән-көн ныграк иркәли.Язның беренче чәчәкләре- умырзаялар, тузганаклар баш калкытты. Айзилә, Зилия, Гүзәл ул матур чәчәкләрдән тәкыяләр үрделәр. Кызлар язны бик яратсалар да түземсезләнеп җәй җитүен көтәләр. Җәй көне дуслары Зөһрә, Йолдыз, Гөлназ белән бергәләп кояшта кызыначаклар, суда йөзәчәкләр, болыннардан кызыл, зәңгәр чәчәкләр  җыеп тагын да матуррак тәкыяләр үрәчәкләр.
— Бу хикәядә нәрсә турында сөйләнә? Нинди аваз еш ишетелә?
· Яз җиткәч күңеллеме?
· Күк йөзе нинди төстә?
· Кояш нишли, синең  күзне чагылдырамы?
· Кызларның исемнәре ничек?
· Ә тиздән җиргә елның кайсы фасылы аяк басар?
· Ул нинди булачак? (җиләкле)
· Җәй җиткәч, без нишләрбез? (кызынырбыз, йөзәрбез, ял итәр​
без)
· [3] авазы кергән сүзләрне тагын бер кат кабатлыйбыз.
- Балалар, сез дә яз турында бик матур шигырьләр беләсез бит, әйдәгез, сөйләп китик әле.

1 укучы:

                  Бөре чуклары белән,

                  Сыерчыклары белән

                  Яз килә,яз килә.

                  Яз ишекләрдән керә,

                  Яз тәрәзәдән көлә,

                   Кар суында йөгерә,

                  Яшеллеккә төренә.

                  Яз ләйсән булып ява,

                  Яз күкри-тетри һава.

                  Яз кошлар белән кайта...

                  Язны һәркем ярата.

2 укучы:

                     Озын кышлар үткәнче

                     Җир-ана ничек түзгән?

                     Изүен чишеп җибәргән,

                     Яшел күлмәген кигән.

                     Җылы сулышын өрә ул

                      Карлы тау итәгенә.

                     Яр битеннән, басулардан

                     Сөттәй пар күтәрелә.

10. Динамик пауза-релаксация «Безләвек» уены.
Укытучы сөйли: — Балалар, без хәзер җиләкле аланга «сәяхәт»кә барабыз. Көн бик матур. Аланда чәчәкләр, каен һәм җир җиләкләре күп. Бал кортлары, чебеннәр, кигәвеннәр, черкиләр безел​диләр. Бал корты бал җыя, ә кигәвен, чебен-черкиләр безнең кулларга кунып тешләп китәләр. Әйдәгез, без дә аларның безелдәвен кабатлыйк: з-з-з, з-з-з, з-з-з! (...) Бал корты ничек безелди? (...) Ә чебеннәр ничек? (...) Черкиләр ничек? (...) (Калын, уртача, нечкә итеп безелдиләр.)
10. Бармак гимнастикасы.

Киек казлар очалар,

Зәңгәр күлгә төшәләр,

Рәхәтләнеп йөзәләр,

Чирәм буйлап йөриләр.

Аннан  алар торалар,

Канатларын кагалар,

Бик еракка очалар.
 11. Компьютерда эш. 
   З авазы буенча логопедик уен уйнау 
12.Дәфтәрдә эш. –З авазы кергән 5 сүз уйлап язарга.  

13.Йомгаклау. 

